
Ábhar: Tuairim maidir le toiliú a thabhairt don Chomhaontú Trádála agus Comhair idir an 
tAontas Eorpach agus an Comhphobal Eorpach do Fhuinneamh Adamhach, de 
pháirt amháin, agus Ríocht Aontaithe na Breataine Móire agus Thuaisceart 
Éireann, den pháirt eile (2020/0382(NLE))

A Chathaoirleacha, a chairde,

Faoin nós imeacht thuasluaite, chinn an Coiste um Iompar agus um Thurasóireacht a iarraidh 
go gcuirfí Riail 56(1) i bhfeidhm chun tuairim a chur faoi bhráid an Choiste um Ghnóthaí 
Eachtracha agus an Choiste um Thrádáil Idirnáisiúnta agus tá an tuairim á cur in iúl sa litir seo.

Is mian leis an gCoiste um Iompar agus um Thurasóireacht na barúlacha seo a leanas a chur in 
iúl:

MOLTAÍ

1. á chur in iúl gur geal léi an fíoras go soláthrófar nascacht leanúnach agus gan bhac leis 
an gComhaontú Trádála agus Comhair le haghaidh aeriompair, iompar de bhóthar agus 
muiriompair agus go n-áiritheofar leis iomaíocht chóir idir oibreoirí iompair AE agus na 
Ríochta Aontaithe; á chur in iúl gur geal léi, i ndáil leis an méid sin, an fíoras go 
mbunaítear rochtain cómhalartach ar an margadh leis an gComhaontú chomh maith le 
rialacha agus caighdeáin chomhchoiteanna i raon leathan réimsí, agus go n-áirithítear 
ardleibhéal sábháilteachta iompair, cearta oibrithe agus paisinéirí agus cosaint an 
chomhshaoil sna réimsí sin; á chur in iúl freisin gur geal léi an fíoras go n-áirithítear 
nascacht leis an gComhaontú ach gan an leibhéal céanna cearta a thabhairt don Ríocht 
Aontaithe is a dtabharfadh an margadh aonair;

2. á chur i bhfios go láidir gur gá do AE fanacht ar an airdeall faoin bhfíoras nach bhfuil 
gealltanas tugtha ag an Ríocht Aontaithe d’ailíniú dinimiciúil dá rialacha i roinnt réimsí 
beartais; á chur i bhfios go gciallaíonn sé sin nach mbeidh ailíniú rialacha agus 
chaighdeáin chomhfhreagracha na Ríochta Aontaithe mar thoradh uathoibríoch ar 
ghéarú aontaobhach rialacha agus caighdeán in AE;

3. á chur in iúl gur geal léi an chaibidil chuimsitheach a bhaineann le haeriompar atá san 
áireamh sa Chomhaontú, ar cheart go n-áiritheoidh sí go gcosnaítear leasanna 
straitéiseacha AE, agus a bhfuil forálacha oiriúnacha ar rochtain ar an margadh, ar 
chearta tráchta, ar chódroinnt agus ar chearta paisinéirí san áireamh inti; á chur in iúl 
gur geal léi na forálacha sonracha maidir le machaire comhréidh a bhaint amach sa 
chaibidil a bhaineann le heitlíocht, rud a áiritheoidh go mbeidh aeriompróirí AE agus na 
Ríochta Aontaithe in iomaíocht le chéile ar comhchéim; á thabhairt dá haire go 
bhfuarthas réiteach maidir le rialacha úinéireachta agus rialaithe, lena rialaítear rochtain 
ar an margadh inmheánach, ach lena bhfágtar go bhfuil féidearthacht ann do 
léirscaoileadh leanúnach amach anseo;

4. á chur in iúl gur geal léi an chaibidil shonrach a bhaineann le sábháilteacht aeriompair; á 
thabhairt dá haire go ndéantar dlúthchomhar maidir le sábháilteacht eitlíochta agus 
bainistiú aerthráchta a áirithiú leis an téacs a comhaontaíodh; á mheas nár cheart don 
chomhar sin srian a chur ar AE i dtaca le leibhéal na cosanta a mheasann sé a bheith 
iomchuí do shábháilteacht a chinneadh; ag cur i bhfios a thábhachtaí atá dlúthchomhar 
idir Údarás um Eitlíocht Shibhialta na Ríochta Aontaithe agus Gníomhaireacht 
Sábháilteachta Eitlíochta an Aontais Eorpaigh amach anseo;

5. á chur in iúl gur geal léi an fíoras go n-áiritheofar nascacht leis an gComhaontú, ar 
nascacht í atá saor ó chuótaí idir AE agus an Ríocht Aontaithe do tharlóirí iompair de 
bhóthar agus go ráthófar cearta iomlána idirthurais leis don dá pháirtí ar chríocha a 
chéile, an ‘droichead talún’ mar a thugtar air; á chur in iúl gur geal léi an machaire 
comhréidh láidir a baineadh amach sa chaibidlíocht maidir le hiompar de bhóthar agus 
na forálacha sonracha a bhaineann léi, rud a chuirfidh an Ríocht Aontaithe faoi cheangal 
i ndáil le hardchaighdeáin AE is infheidhme maidir leis an earnáil tarlaithe de bhóthar; á 
thabhairt chun suntais, i ndáil leis an méid sin, go n-áirítear caighdeáin inter alia sa 
Chomhaontú maidir le rochtain ar an ngairm, postú tiománaithe, tréimhsí tiomána agus 
scíthe, tacagraif agus meáchain agus toisí feithiclí; á thabhairt dá haire ní hamháin go n-

áiritheofar iomaíocht chothrom leis na caighdeáin sin, ach go n-áiritheofar dálaí maithe 
oibre leo do thiománaithe agus ardleibhéal sábháilteachta ar bhóithre; á chur in iúl gur 
geal léi na forálacha speisialta a bhaineann le Tuaisceart Éireann a glacadh mar 
aitheantas ar chás uathúil na hÉireann, rud a íoslaghdóidh an cur isteach ar an 
ngeilleagar ar oileán na hÉireann;

6. á thabhairt dá haire go gcumhdófar go sealadach iompar paisinéirí de bhóthar le 
Comhaontú Interbus (nach gcuimsítear ann ach seirbhísí ócáideacha), lena gcosnaítear 
cearta paisinéirí agus lena n-áirithítear ardleibhéal sábháilteachta; á chur i bhfáth, dá 
bhrí sin, gur cheart an Prótacal a ghabhann le Comhaontú Interbus lena gcumhdaítear 
seirbhísí rialta iompair paisinéirí agus seirbhísí speisialta rialta iompair paisinéirí de 
chóiste agus de bhus a thabhairt i gcrích a luaithe is féidir chun aon chur isteach 
féideartha ar nascacht idir AE agus an Ríocht Aontaithe a sheachaint;

7. á thabhairt dá haire, cé nach gcumhdaítear an t-iarnród leis an gcomhaontú, go 
ndearnadh bearta iomchuí ar bhonn déthaobhach idir an Fhrainc agus an Ríocht 
Aontaithe chun aghaidh a thabhairt ar chás sonrach Thollán Mhuir nIocht; á mheas go 
bhfuil córas iomchuí sealadach sábháilteachta agus údaraithe curtha i bhfeidhm, tar éis 
glacadh beart teagmhasach ag deireadh 20201;

8. á chur i bhfáth gur gá comhar leanúnach leis an Ríocht Aontaithe d’fhonn 
inbhuanaitheacht iompair a mhéadú;

9. á chur in iúl gur geal léi an fíoras go n-áirithítear leis an gComhaontú go mbeidh ann do 
rochtain chómhalartach agus chomhionann ar an margadh d’earnáil idirnáisiúnta an 
mhuiriompair, le machaire comhréidh iomchuí i réimsí sábháilteachta, slándála, 
comhshaoil agus sóisialta, ar chalafoirt AE agus na Ríochta Aontaithe, gan dochar a 
dhéanamh d’ardchaighdeáin AE sna réimsí sin; ag tabhairt chun suntais a thábhachtaí 
atá custaim éifeachtúla agus oibríochtaí onnmhairithe agus allmhairithe rianúla a 
áirithiú idir calafoirt AE agus calafoirt na Ríochta Aontaithe, gan cur isteach ar na naisc 
trádála iompair agus gan cur isteach ar iomaíochas chabhlach AE;

10. ag cur i bhfios go láidir a thábhachtaí atá comhpháirtíochtaí idir an tAontas Eorpach 
agus an Ríocht Aontaithe maidir le taighde agus forbairt ar fud na modhanna iompair 
uile agus á chur in iúl gur geal léi rannpháirtíocht na Ríochta Aontaithe i dtionscadail 
iompair trasteorann leasa choitinn atá bunaithe ar chómhalartacht, lena n-áirítear 
comhar leanúnach faoi chuimsiú ghréasán TEN-T agus iarrachtaí chun idir-
inoibritheacht a chruthú feadh na gconairí uile, mar shampla maidir le breoslaí 
malartacha a úsáid agus bonneagar luchtaithe a chur chun úsáide gan uaim;

11. ag tabhairt chun suntais a thábhachtaí atá cur chun feidhme cuí an Chomhaontaithe; á 
chur in iúl gur geal léi, i ndáil leis an méid sin, bunú na gCoistí Speisialaithe i réimse an 

1Rialachán (AE) 2020/2222 ó Pharlaimint na hEorpa agus ón gComhairle an 23 Nollaig 2020 maidir le gnéithe 
áirithe den tsábháilteacht agus den nascacht iarnróid a mhéid a bhaineann leis an mbonneagar trasteorann a 
nascann an tAontas agus an Ríocht Aontaithe trí Nasc Seasta Mhuir nIocht (IO L 437, 28.12.2020, lch. 43).
Cinneadh (AE) 2020/1531 ó Pharlaimint na hEorpa agus ón gComhairle an 21 Deireadh Fómhair 2020 lena 
gcumhachtaítear an Fhrainc chun comhaontú idirnáisiúnta lena ndéantar forlíonadh ar an gConradh idir an 
Fhrainc agus Ríocht Aontaithe na Breataine Móire agus Thuaisceart Éireann a bhaineann le Tógáil agus Oibriú 
Nasc Seasta Mhuir nIocht a dhéanann Lamháltóirí Príobháideacha a chaibidliú, a shíniú agus a thabhairt i gcrích 
(IO L 352, 22.10.2020, lch. 4).

iompair  eadhon na coistí sin a bhaineann le haeriompar, le sábháilteacht eitlíochta 
agus le hiompar de bhóthar  chun faireachán agus athbhreithniú a dhéanamh ar chur 
chun feidhme an Chomhaontaithe; á iarraidh ar an gCoimisiún sainstruchtúr a bhunú a 
chuirfidh ar chumas na gcomhpháirtithe sóisialta a bheith rannpháirteach i bhfaireachán 
agus i gcur chun feidhme an Chomhaontaithe agus a thabharfaidh deis dóibh gearáin a 
thíolacadh; ag tathant ar an gCoimisiún a bheith réidh chun leas iomlán a bhaint as na 
sásraí um réiteach díospóidí agus chun bearta feabhais dá bhforáiltear sa chomhaontú a 
dhéanamh i gcás neamhchomhlíonadh na Ríochta Aontaithe; á chur i bhfáth gur cheart 
don Pharlaimint, amach anseo, an leibhéal is airde grinnscrúdaithe a fheidhmiú maidir 
le cur chun feidhme an Chomhaontaithe trína rannpháirtíocht ghníomhach agus 
leanúnach sa Tionól Parlaiminteach Comhpháirtíochta arna bhunú leis an gComhaontú.

Agus na barúlacha thuasluaite á gcur san áireamh, molann an Coiste um Iompar agus um 
Thurasóireacht don Choiste um Ghnóthaí Eachtracha agus don Choiste um Thrádáil 
Idirnáisiúnta a dtoiliú a thabhairt don Chomhaontú Trádála agus Comhair idir an tAontas 
Eorpach agus an Comhphobal Eorpach do Fhuinneamh Adamhach, de pháirt amháin, agus 
Ríocht Aontaithe na Breataine Móire agus Thuaisceart Éireann, de pháirt eile.

Le dea-mhéin,

((sínithe)) [Karima Delli] [Johan Danielsson]

CC: D. Sassoli, Uachtarán
A. Tajani, Cathaoirleach CCC
Comhordú Reachtach


